
ID-DIPARTIMENT GĦALL-KURRIKULU,   

TAGĦLIM TUL IL-ĦAJJA U IMPJEGABILITÀ 
It-Taqsima tal-Assessjar Edukattiv  

 
L-Eżamijiet Annwali għall-Iskejjel Medji 2025 

 

IS-SEBA’ SENA IL-MALTI (Il-Fehim mis-Smigħ) IL-ĦIN: 15-il minuta    
 

Il-Karta tal-Għalliema 

(din il-karta m’għandha qatt tingħata lill-istudenti) 

Gwida għat-Tmexxija tal-Eżami tal-Fehim mis-Smigħ 

 f’każ li jintuża dan l-iskritt 
 

1. L-għalliema li se jmexxu l-eżami tas-smigħ jgħidu lill-istudenti: “Il-ħin      
għall-eżami tal-kitba għadda. Ser ngħaddu issa għall-eżami tal-fehim 
mis-smigħ. Jekk jogħġobkom sibu l-paġna fejn hemm il-mistoqsijiet 

marbuta ma’ din it-taqsima.”  
  

2. Meta l-għalliema jaraw li l-istudenti kollha sabu l-paġna mitluba, jgħidulhom: 
“Għandkom ftit ħin biex taraw l-eżerċizzji kollha li tridu taħdmu.”  
    

3. Wara 2 minuti l-għalliema jgħidu lill-istudenti: “Issa se tisimgħu l-ewwel parti 
tas-silta għall-ewwel darba. Waqt li qed tisimgħuha tistgħu twieġbu 

Taħriġ A u tieħdu xi noti li jistgħu jgħinukom.”  L-għalliema jaqraw is-silta 
b’ritmu meqjus. 

  
4. Wara li tinqara s-silta, l-għalliema jgħidu lill-istudenti: “Issa għandkom ftit ħin 

biex taħdmu Taħriġ A.”    

              
5. Wara 2 minuti l-għalliema jgħidu lill-istudenti: “Issa se terġgħu tisimgħu                

l-ewwel parti tas-silta. Waqt li qed tisimgħuha tistgħu tkomplu twieġbu 
l-mistoqsijiet.”  L-għalliema jaqraw is-silta b’ritmu meqjus.  

 

6. Kif l-għalliema jtemmu l-qari jgħidu lill-istudenti: “Issa għandkom ftit ħin biex 
taħdmu l-eżerċizzji skont is-silta li smajtu.”        

7. Wara 2 minuti l-għalliema jgħidu lill-istudenti: “Issa se tisimgħu t-tieni parti 

tas-silta għall-ewwel darba. Waqt li qed tisimgħuha tistgħu twieġbu                 
l-mistoqsijiet ta’ Taħriġiet B u Ċ u tieħdu xi noti li jistgħu jgħinukom.”  

8. Wara li tinqara s-silta, l-għalliema jgħidu lill-istudenti: “Issa għandkom ftit ħin 

biex taħdmu Taħriġiet B u Ċ.”       

9. Wara 2 minuti l-għalliema jgħidu lill-istudenti: “Issa se terġgħu tisimgħu      t-
t-tieni parti tas-silta. Waqt li qed tisimgħuha tistgħu tkomplu twieġbu               
l-mistoqsijiet.” L-għalliema jaqraw is-silta b’ritmu meqjus.  

10. Kif l-għalliema jtemmu l-qari tas-silta jagħtu 2 minuti lill-istudenti biex jaħdmu     

t-taħriġ u kif jgħaddi l-ħin jgħidu: “Issa baqgħalkom ftit ħin biex tlestu u 
tirrevedu l-eżerċizzji kollha tal-eżami tal-fehim mis-smigħ. Grazzi.”  

Is-Silta għall-Fehim mis-Smigħ: L-Għar tal-Iburdan  

L-Ewwel Parti:   

L-għerien huma postijiet mudlama, umdi u spiss diffiċli li wieħed jista’ jidħol fihom. 

Ħafna nies ma tantx iqisuhom ambjenti attraenti, imma l-importanza tagħhom               

għan-natura tista’ tkun kbira. Għar famuż li jżuruh eluf ta’ nies huwa Għar Dalam, li 

jinsab Birżebbuġa. Fl-inħawi tar-Rabat insibu wkoll l-Għar tal-Iburdan li għalkemm 

huwa ħafna inqas magħruf huwa xorta waħda sit Natura 2000. 

L-Għar tal-Iburdan huwa pjuttost fond u mifrux fuq għoli ta’ xi żewġ sulari. X’aktarx li 

fforma meta l-aċtu fl-ilma tax-xita ħall xi kimiċi fil-blat. Il-forom u l-karatteristiċi     

tal-passaġġi tal-għerien, li jvarjaw fl-għoli u fil-wisa’, jindikaw li aktarx dan l-għar 

ifforma meta l-ilma beda jiffiltra minn ġol-blat b’rata mgħaġġla. Ma tantx insibu 

stalaktiti u stalagmiti minħabba li huwa għar ‘żagħżugħ,’ jiġifieri ma tantx ilu li ġie 

ffurmat. Inżidu ngħidu wkoll li dan l-għar tbiddel ħafna mill-bniedem għax minbarra li 

nstabu fih fdalijiet Rumani, nafu li n-nies kienu ħaffru u kabbru wħud mill-passaġġi 

tiegħu. 

÷÷÷÷÷÷÷÷÷÷÷÷÷÷÷÷÷÷÷÷÷÷÷÷÷÷÷÷÷÷÷÷÷÷÷÷÷÷÷÷÷÷÷ 

It-Tieni Parti:   

L-għar huwa ta’ importanza partikolari għall-friefet il-lejl, speċjalment in-nagħli, li 

tiegħu nsibu popolazzjoni pjuttost kbira, u l-vespertin tal-Magreb. L-Għar tal-Iburdan 

għandu medda kbira ta’ ambjent mudlam li huwa ideali għal dawn l-ispeċi li t-tnejn 

meqjusin ta’ prijorità Ewropea. In-nagħli jikber sa 5ċm, mentri l-vespertin huwa fost  

l-ikbar friefet il-lejl ta’ Malta, b’daqs sa 7.5 ċm. Minn żmien għal żmien insibu wkoll 

f’dan l-għar il-buwidnejn. Dawn il-friefet il-lejl jużaw l-għar kemm għar-raqda        

tax-xitwa kif ukoll għall-irqad normali matul il-bqija tas-sena. 

Irridu niftakru, però, li l-friefet il-lejl mhux l-għerien fejn jorqdu biss jeħtieġu. L-art 

agrikola fl-inħawi madwar l-għar għandhom bżonnha wkoll għax fiha joħorġu jfittxu   

l-ikel filgħaxija, fosthom nemus u baħrijiet. Għalhekk importanti li meta nipproteġu   

n-natura ma nħarsux biss l-irqajja’ żgħar ta’ ambjenti naturali, imma nqisu wkoll      

il-bżonnijiet kollha tal-annimali. Jekk pereżempju jkun hemm problemi ta’ tniġġis 

minn ċertu bexx f’dawn l-għelieqi, dan se jkollu effett anke fuq il-friefet il-lejl                   

ġol-għar. 

(Silta addattata minn Post għan-Natura: Siti Natura 2000 Malta, kitba ta’ Elizabeth 
Conrad u Victor Falzon, maħruġ minn Birdlife Malta) 

 

 

 

 

 

 

 

 

 

 TMIEM IL-KARTA 


